
Emily Kuv Nplooj Siab 


      Cia nws thiab kuv ob lub qhov muag sib saib tsis sib tham los yeej nkag siab lawm. Nws muaj lub qhov muag zoo li kuv lub. Nws cov plob hau dub li kuv li. Thaum wb sib ntsib nws hais haij hos kuv hais nyob zoo. Nws nyiam saib yeeb yam Mis Kas hos kuv nkag siab rau yeeb yam Hmoob. Nws tsev neeg muaj tsev ua hauj lwm uas kuv tsev neeg noj nyiaj vias fej. Nws noj tshais noj hmo tom khw. Ntawm kuv, mov zaub tsuag yug kuv loj. 
      Emily (Eb Mi Lis) yog ib tug ntxhais uas peb hu tau tias yog Hmoob tab sis tsis txawj hais lus Hmoob. Nws niam nws txiv thiab nws lub neej thaum me uas yuav tsis muaj hnub rov mus nco tau ploj txij li thaum nws niam qhuav txiv qhuav Mes Kas Smiths (Xwm Mij) tau txais nws los ua nkawv tus ntxhais. Emily loj hauv lub tsev sov siab Smiths thiab muab lus Mes Kas los hais ua nws lus tab sis txhua hnub nws loj zuj zus nws txawv zuj zus mus lawm li Hmoob, ib yam li kuv. 
      Nws yog hnub Tuesday lub cuaj hli uas yog thawj hnub tsev kawm ntawv pib thiab yog kuv thawj hnub mus kawm ntawv ntawm lub teb chaws thib peb. Hauv tsev kawm ntawv nws lo,j dav, siab, thiab leem pob zeb zoo nkauj tshaj peb lub tsev. Cov tub ntxhais kawm ntawv txawv txhua leej tsis zoo li kuv. Lawv txawv neeg thiab hnav ris tsho tshiab khev li txhua leej yog me nyuam nov. Lawv hais lus li cov neeg ua hauj lwm nyob saum nyob hoog thaum kuv tuaj teb chaws Thaib tuaj hais, ua rau kuv tsis paub li. Xya moo kuv mus txog ntawm tsev kawm ntawv. 
     "Tsev kawm ntawv pib kawm thaum xya moo peb caug es nco ntsoov tsis txhob lig os," kuv nco kuv txiv ntxawm hais rau kuv ua tej. 
     Ib tag kis uas tom qab kuv tus txiv ntxawm coj kuv mus qhia cov chav tsev uas kuv yuav mus kawm rau hnub ntawd rau kuv tag, kuv tsuas los nyob ntawm kuv lub chav rau ntawv xav txog thaum twg mam tau mus tsev. Kuv tsis paub mus nrog leej twg tham. Kuv tsis pom ib tug neeg kuv paub los yog ib tug neeg yuav los hais ib lo lus rau kuv. Kuv tsis xav nyob hauv lub tsev kawm ntawv ntawd. Kuv sawv saib cov tub ntxhais taug kev mus los li kuv yog ib tug neeg poob zoo tsis paub kuv nyob qhov twg. 
      Ib lub sib hawm ntev loo uas kuv xav kuv pom cov tub ntxhais mus los txhuas tus. Kuv ua xyem xyav xyov kuv yuav nqa phau ntawv twg thiab yuav mus kawm ntawv rau chav tsev kawm ntawv twg. 
     "Hi, what's your name?" Ib lub suab poj niam nrov ntawm kuv ib sab tuaj. 
     Kuv tig ntsej muag mus saib ntawm kuv xwb pwg ciav yog ib tug hluas nkauj Hmoob sawv tuav ib cov ntawv ntawm tes thiab saib luag ntxhi rau kuv. Nws yog ib tug ntxhais uas zoo nkauj tshaj plaws kuv lub qhov muag tau pom dua los. Nws thiab nwb ob lub qhov muag tseem raug kuv siab tshaj cov ntxhais uas kuv pom ua yeeb yam. Pom tus hluas nkauj Hmoob ntawd ua rau kuv sov siab lawm hov ntau. Nws yog ib yam kuv pom uas ua rau kuv zoo siab tshaj plaws kuv tau pom ib tag kis los ntawd. Nws ua kuv pauv kuv lub ntsej muag mluas mluas mus ua lub ntsej muag ib nyuag luag me ntsis. Tab sis txawm li ntawd los kuv tseem tsis paub xyov nws hais dab tsi tab sis pom nws xwb yeej zoo kuv siab lawm. Nws hais dab tsi ne, kuv xav. 
     "Nyob zoo," kuv ua tiag hais lus rau ib tug neeg uas kuv pom zoo li kuv. 
     "Are you Hmong? You are Hmong right," nws rov hais dua ntxiv saib ntsoov kuv ob lub qhov muag. 
     Nws puas yog Hmoob ne, kuv rov xav dua. Kuv tsis paub xyov nws hais nws dab tsi. Tab sis qhov kuv nyeem tau, nws lo lus hais li nws yog ib tug neeg zoo thiab txawm kuv tsis nkag siab qhov nws hais los kuv yeej tso siab rau lo lus nws hais lawm. 
     "Hi, my name is Emily. What is your name?" Nws ua twb zoo maj mam hais dua. 
     "Lis, my name is Lee Moua," kuv teb ua tab ua tauv. 
     Nws saib luag ntxhi rau kuv, "nice to meet you Lee. I am Hmong too. Well, sort of." 
     Kuv tsis hais ib lo lus ntxiv, tsuas luag thiab saib nws ntsoov. Kuv tsis paub tias nws yog Hmoob los tsis yog. Xyov nws puas nkag siab kuv hais los tsis nkag. Kuv tsuas xav noog nws tias nws yuav mus qhov twg tam sim ntawd es kuv xav nrog nws mus puas tau. Kuv tsis xav nyob ib leeg qhov chaw ntawd. Kuv xav kom nws nrog kuv nyob ntawd tsis mus qhov twg. Kuv yuav hais li cas rau nws, kuv tseem xav tsis tau lo lus los hais. Nws sawv saib kuv ib pliag los tsuas tau kuv lub ntsej muag luag xwb. 
     "Guess I have to go. I'll see ya later," nws hais lo lus ua ntej nws tig xub ntiag thiab yoj teg mus tseg kuv nyob poob zoo li qub. 
     Kuv muab kuv qhov muag mus caum nws mus ploj ntawm cov neeg tau kev lawm. Kuv rov ua ib siab los txheeb cov ntawv uas kuv xav kuv yuav nqa mus kawm rau lub sib hawm ntawm. 
     Ib hnub ntawd kuv tsis ntsib Emily tab sis kuv mus pom Suav thiab Xeeb hauv chav tsev kawm ntawv ESL. Xeeb yog cov neeg nyuam qhuav tuaj Thaib Teb tuaj tsis tau ntev ib yam li kuv. Suav nws tuaj ntev me ntsis lawm. Suav ntxim yuav laus zog kuv. Xeeb, nws thiab kuv wb zoo li ib tug hlob los yog yau tsis ntau ib tug. Suav thiab kuv yog Hmoob Muas hos Xeeb yog Hmoob Vaj. 
      Kuv, Suav, thiab Xeeb peb sawv sib tham nraum tsev kawm ntawv tos npav mus tsev. 
     "Hey, Lee. What's up?" Lub suab ntawm zoo li kuv paub sav, kuv noog kuv tug kheej. 
     Kuv tsa kuv taub hau mus saib cia yog Emily. Kuv paub tias nws tsis nkag siab lus Hmong thiab kuv tsis paub txuas lus Mes Kas nrog nws ces kuv tsuas luag saib nws. 
     "Koj paub nws thiab los?" Suav ntxhi rau kuv. 
     Kuv tig yuav mus teb Suav tab sis tam sim ntawd Emily rov txiav lus. 
     "They're your friends Lee?" 
     "Yes, we are friends," Kuv tsis teb; Suav teb. 
     "Niceto meet you two. My name is Emily, your guys are Hmong" 
     "Yes, we are Hmong," Suav nrog nws txuas lus rau Xeeb wb nploog. 
     Suav thiab Emily nkawv sib tham ib pliag Emily lub npav los ces nws hais bye and see your guys tomorrow thiab nce npav yoj tes mus lawm. 
     "Lis, koj paub nws thiab lov," Suav, tsis zoo nws lub siab nws rov noog dua. 
     "Wb...kuv tsis paub nws es... Kuv tsuas pom nws tag kis no ntawm kuv lub locker (lub chav rau ntawv) xwb," Kuv rov lus rau Suav. 
     "Emily zoo nkauj kawg yom. Koj puas paub nws kawm qib dab tsi?," Xeeb hais lus txias to ib saib tuaj. 
     "Kuv tsis paub," Kuv teb Xeeb. 
     Peb sib tham txog tias Emily zoo nkauj thiab ntxim nyiam npaum li cas; thiab Suav qhia rau Xeeb wb tias Emily yog Hmoob tab sis nws tsis paub hais lus Hmoob uas yog tej yam kuv tsis tau taub li. Kuv xav ua khaj ua khuav cov tsawv tsis nkag siab tias cas Emily yog Hmoob tab sis nws tsis txawj hais lus Hmoob es cas Suav ho paub hais tias nws yog Hmoob. 
      Ib hnub dhau mus rau tag kis. Ib hli mus ua ob hli thiab mus rau ntau hli ua rau kuv paub txog txoj kev cai kawm ntawv uas nws tsuas yog ib txoj kev lom zem-muaj ntsis zoo li ntawd, rau kuv thaum tawm hauv lub tsev mus. Kuv, Suav, thiab Xeeb peb txoj kev phooj ywg tau raug zoo tsuas muaj ntxiv mus txij li hnub peb sib pom hauv chav kawm ntawv ESL. Tsis tas li ntawd, qhov tseem ceeb tshaj yog Emily. Nws nrhiav lub sib hauv khoom yog thaum sawv ntxov, noj sus thaum tav su, thiab thaum lawj ntawv los nrog kuv tham. Nws pab qhia kuv ua tej num hauv tsev kawm ntawv, nws qhia kuv txog lub neej nyob teb chaws Mes Kas, thaib nws pab qhia kuv hais lus Mes Kas kom meej; hos kuv qhia nws hais lus Hmoob. Ntxiv ntawd, ntau zaum nws hu xov tooj tuaj nrog kuv tham. Wb tham tsis muaj nuj nqis los tsuav hnov lub suab xwb yeej zoo lub siab dhau ib hmos rau tag kis lawm. Kuv paub nws ib hnub mus rau hnub ob. Wb hais lus ib los mus ua ob los thiab ntxiv ua ntau ntau lo. Txawm wb txuas lus tsis tau li lub siab xav los wb ob lub siab yeej paub tias wb yog ntuj tso los nyob ua ke, txij li thawj zaug kuv thiab nws sib saib lub qhov muag. Kuv lub siab yeej qhia tau hais tias nws yog tus kuv nco thaum twg hnub twg nwstsis tuaj kawm ntawv yog nws tsev neeg mus ua si lawm. 
      Ntev hnub mus Emily thiab kuv wb txoj kev phooj ywg txauv mus ua txoj kev hlub. Thiab wb txoj kev hlub yog ib yam uas ruaj thiab khov dua dab tsi. Nws yog thawj yam uas kuv xav txog ua ntej txhua txhia tsav yam kuv yuav ua. Nws lub ntsej muag thiab lo lus yog kuv qhov chaw nco. Nws txoj kev hlub yog ib qhov qhia rau kuv tias kuv tsim nyog muaj nqi ua neeg nyob rau hauv ntiaj teb no. Emily ua tej yam ntxim hlub rau kuv uas ua rau kuv nco qab ntsoov. Ntxiv ntawd, nws ua ntxhua yam rau kuv. Nws pab qhia hloov kuv ntawm yog tus neeg qub, uas tsis paub txog dab tsi nrog rau txoj kev hlub, mus ua tus neeg tshiab paub txog txhua yam. Emily txoj kev hlub yog ib qhov ua rau kuv muaj kev vam. Nws qhia thiab ua rau kuv paub txog lub neej npau suav rau yam tom ntej. Emily txoj kev qhia ua rau kuv paub txog kuv tus kheej tias kuv muaj piav xwm ua tau txhua yam yog muaj nws ua kuv tus phooj ywg, ua kuv tus hlub. Emily yog ib tug neeg tseem ceeb rau kuv. 
      Wb ua nkauj nraug sib hlub sib paub siab tshaj niam txiv los tau ob xyoo, txij li thaum kuv nyob qib cuaj; nws nyob qib yim. Ob xyoo ntawd uas kuv qog nws txhua lo lus Mes Kas nws hais kom kuv hais lus meej ib yam li nws. Ob xyoo uas nws pab kuv tus kheej txhua yam thiab ua kuv tus hluas nkauj. Emily, kuv tus hlub, nws tau ncaim kuv mus lawm. Nws tsev neeg tau tsaws chaw mus nyob rau Florida yog nws txiv thiab nws niam mus ua hauj lwm tshiab. Nws hais rau kuv tias nws tsis xav mus. Nws tsis xav ncaim kuv. Nws zoo siab nyob li wb nyob ntawd lawm. Nws lub neej sov siab tshaj plaws yog thaum nws nrog kuv nyob. Hnub uas nws yuav sawv kev ncaim mus, nws ua lub kua muag tawm rau kuv pom tias nws yuav nco kuv npaum li cas. 
     Nws hais lus yam tu siab tshaj qhov kuv xav tau, "Lis, koj muaj niam muaj txiv. Txawm tsis muaj txhua yam qhov koj xav tau los tsuas muaj cov laus nyob ntawd xwb ces ntshe zoo koj siab lawm. Kuv, yug los yog neeg Hmoob. Hlob loj los yog neeg Hmoob. Kuv tsis paub hais lus Hmo ob, kuv tsuas txawj hais lus Mes Kas. Koj yog thawj tug qhia kuv hais lus Hmoob thiab kuv tseem hais lus Hmoob li tus Mes Kas hais. Kuv tu siab heev. Kuv tsis paub tias kuv niam kuv txiv tiag tiag yog leej twg, nyob qhov twg, zoo li cas. Kuv loj los nrog kuv niam thiab kuv txiv Mes Kas nyob. Kuv tu siab heev Lis. Kuv txia tsis tau ua Hmoob. Kuv tsis yog Mes Kas. Kuv tsis yog ib qhov twg li." 
      Tab txij thaum Emily ncaim kuv mus lawm, wb tsab ntawv thiab nws hu xov tooj tuaj rau kuv tsis tseg. Txhua zaum wb sib tham nws qhia rau kuv tias nws hlub thiab nco kuv txhua hnub txhua lub sib hawm. Nws hais muaj ib hnub nws puv kaum yim xyoo nws yuav rov qab los nrog kuv nyob vim nws hlub kuv ib leeg. Nws tseem xav nrog kuv hais lus Hmoob tsis tseg mus yam tom ntej. Nws xav nrog kuv nyob koom ib lub tsev thiab nrog kuv laus ua ke li niam txiv. 
      Ib xyoos tom qab nws rov tuaj saib kuv rau thaum lub rau hli caij ntuj so thaum kuv kawm ntawv tas. Nws tuaj qhia rau kuv tiag nws qhuas kuv thiab zoo siab npaum li cas nrog kuv. Wb zoo li ob tug nkauj nraug muaj lub siab tseem sib lub tsis txawv li thaum ub thiab zoo dua qub. Wb mus txhuas qhov chaw uas wb mus tau. Wb ua txhua yam uas wb lub siab xav ua. Emily nrog kuv nyob xya hnub, nws rov ncaim kuv mus tsev nrog rau lo lus cog tseg tias lwm xyoo tav lub caij ntuj so ntawd, nws yuav kawm ntawm tag thiab nws yuav tau los nrog kuv nyob. Hnub ntawd wb yuav tsis tau sib ncaim lawm. Emily, nws tos kuv tsis txog hnub ntawd. Nws cia kuv nyob ib leeg rau hnub ntawd, yog hnub no. Nws cia wb txoj kev npau sua uas yuav los nyob ua ke li niam txiv sib hlub thiab nyob laus ua ke rau kuv nyob ib leeg, laus ib leeg niaj hnub seev txog nws. Emily mus tsis txog tsev hnub nws rov mus tsev. Nws lub tseb sib nraus. 
